
كېچىدە مەھەللىنىڭ يۇقىرىسىدىكى دۆڭدە تۇيۇقسىز پەيدا بولغان ئوتنى ھەممە 

ئادەم كۆردى. دەسلەپتە، شامال تۈتەپ كۆيگەن بىر نەرسىنىڭ ھىدىنى ئېلىپ كەلگەندەك 

قىلىۋىدى، ئارقىدىنلا ھەيۋەتلىك يالقۇن كۆتۈرۈلۈپ، ئەتراپنى يورۇتىۋەتتى، قورقۇنچقا 

چۇۋۇلدىشىپ كوچىغا چىقىشتى. دەھشەتكە چۈشكەن ئاياللار چۈشكەن ئادەملەر 

 چۇرقىرىشىپ كېتىشتى. 

، ھېلىقى ۋاتقىنى يوقۈئاناڭ ئۆل ھوي، خوتۇنلار، نېمىگە ۋارقىرىشىسەن؟ -

  توختەكنىڭ ئۆيى كۆيىۋاتىدۇ، توختەكنىڭ!...

دىن ئاتلىق چېپىپ كەلگەن بىرى ئەنە شۇنداق ۋارقىراپ، يولنىڭ ىيۇقىر

 نى كېسىپ ئۆتۈپ كەتتى. سىىئوتتۇر

  ئاڭلىدىڭلارمۇ؟ توختىنىڭ ئۆيى كۆيىۋېتىپتۇ! -

  توختىنىڭ ئۆيى!؟ -

  دە!... -ۇ ئۆيتىمبئەجە -

  ھە! -بىچارە، قانچە جاپالار بىلەن سېلىۋىدى -

  قانداق بولۇپ ئوت كەتكەندۇ!؟... -

2 

ئاكىسى شۇ كۈنى كەچكە يېقىن، توختىنىڭ يېڭى سالغان ئۆيىگە گۈلشەننىڭ ئۈچ 

 باستۇرۇپ كەلگەنىدى، ئۇلار ھويلىدا تۇرۇپ ۋارقىراشتى:

 توختەك! ھاي توختەك!... -

لۇپ كېلىپ ئۇرۇپ كېتىشتى. ۇيۋانغا چىقىشىغىلا ئۈچى يوپۇراتوختى پىش

بىرىگە تېتىغۇچىلىكى بار ئىدى، لېكىن ئۇ قول ياندۇرمىدى.  توختىنىڭ ئۇلارنىڭ ھەر

. ئۇلار ئادەمگە ئەمەس، ئازاب ۇشتىغا ئۆرۈلۈپمۇ چۈشمىدىتۆپىلەپ ئاتقان م -ئۇلارنىڭ تۆپە

دە،  -ۋە ئاغرىق ھېس قىلمايدىغان تۈۋرۈككە مۇشت ئېتىۋاتقاندەك بولۇپ قالدى

نېمىشقىدۇر ئۆزلىرىمۇ توختاپ قېلىشتى. توختىنىڭ يېرىلغان قاپىقىدىن ئاققان قان 

 مەڭزىنى بويلاپ كۆڭلىكىگە ئېقىۋاتاتتى. 

 ال بۇ يەردىن!تۈفى... ئىت، يوق-

 ئۆزەڭچە بىزنى ساڭا قىز بېرىدۇ، دەپ ئويلامسەن؟!-

 نەدىن كەلگەن بولساڭ خوتۇننىمۇ شۇ يەردىن ئال!-

 مۇشۇ سالغان سارايلىرىڭغا شۇنچە كۆرەڭلەپ كەتتىڭما؟ بۇ نېمەڭ...-

توختى ئۈنچىقمىدى. ئۇنىڭ كۆزى يىراقلارغا تىكىلگەنىدى. غۇۋا ئۇپۇققا توپلانغان 

ئۈستىدە پېتىۋاتقان قۇياشنىڭ ئاخىرقى قىزغۇچ نۇرلىرى جىلۋە قىلاتتى، بۇلۇتلار 

لەر ىئاسماندا ئايمۇ پەيدا بولغانىدى. لېكىن توختىنىڭ كۆز ئالدىدىن باشقا بىر مەنزىر

 ئۆتەتتى. 

ئەنە، جەنۇبنىڭ تاشلىق يوللىرى... ئۇ ئوغرىلىقچە چۈشىۋالغان ھېلىقى 

ن كۈنلەر... ئۈرۈمچىدە ئۇنىڭغا بىر نەچچە كۈن ماشىنا... ئاقسۇ بازىرىدا ئاچ يۈرگە

... ئۇ قانداق قىلىپ شۇنچە كەڭ ماكاننىڭ ئاشۇ ئاتىدارچىلىق قىلغان مېھرىبان ئاشپەز

بىر چېتىدىن مۇشۇ كىچىكىنە يېزىغا كېلىپ توختاپ قېلىۋىدىكىنە!؟ ئۇ ھاياتلىق، 

 ياخشى تۇرمۇش، خۇشاللىق ئىزدىگەنىدى...

گۈلشەننىڭ ئاكىلىرى ھويلىدىن چىقىپ كېتىشكەنىدى.  توختى ئېسىنى يىغقاندا

تەستە توختىتىۋالدى. خورلۇق  يىغىسىنى ئىچىدىن بېسىپ كېلىۋاتقان -توختى ئىچ

ئۇنى ئازابلايتتى، يۈرىكىدە بىر ئوت يېنىۋاتقاندەك قىلاتتى، بۇ غەزەپمۇ، پۇشايمانمۇ، 

 ۇ بىلمەيتتى. ھەسرەتمۇ ياكى ۋىجداننىڭ قىساس ئېلىشقا ئۈندىشىمۇ؟ ئۆزىم

 شۇرۇن كۆرۈشكەنىدى. وتېخى ئالدىنقى كۈنى كەچتىلا توختى گۈلشەن بىلەن ي

يىراقلارغا كېتىڭ...  -دېگەنىدى قىز ئۇنىڭغا تىترەپ تۇرۇپ،  -تىڭ، كېتىڭ!ېك-

منىڭ پەيلى يامان تۇرىدۇ، ئۇلار سىزنى ئۇرۇپ ئۆلتۈرۈپ قۇيۇشىمۇ مۇمكىن. ىئاكىلىر

 ى ئاي كۆزدىن يىراقراق تۇرۇڭ.ئىكك -ھېچبولمىغاندا، بىر

للە گۈلشەن، مەن سىزنى تاشلاپ ھېچيەرگە كەتمەيمەن. يۈرۈڭ، كەتسەك ھازىرلا بى-

  ۇق؟... سىزنى ئۇلار باشقا بىرىگە زورلاپ بېرىۋېتىدۇ...كېتەيلى. نېمىدەپ ۋەدىلەشكەنت

 -رۋايەت قايتىپ كەلمەمدىم؟ ئاكىلىرىمنىڭ، ئۇرۇقۈقورقىمەن، مەھەللىگە ئۆم-

 تۇققانلىرىمنىڭ يۈزىگە قانداق قارايمەن؟...

يۇشتى. ئىشىكتە وتۈنۈگۈندىن باشلاپ ئاكىلىرى گۈلشەننى ئامبار ئۆيگە سولاپ ق

داتلىشىپ كەتكەن، يېرىم سائەت ھەپىلەشمىگۈچە ئاچقىلى بولمايدىغان يوغان قۇلۇپ 

 پولاڭلاپ تۇراتتى. 

كەينىگە  -پ كىرىپ، ئالدىتىت بولدى. ئۆيگە قايتى -توختى شۇلارنى ئويلاپ تىت

... تۇنجى قېتىم ئۇنى سۆيۈپ شەلپەردەك قىزىرىپ كېچىپ كەتكەن، مېڭىشقا باشلىدى

شۇرۇن كۆز بېقىشلارنى ئاتا قىلغان، ئايدىڭ كېچىلەردىكى پىچىرلاشلاردا بىللە بولغان وي

رقۇنچاق گۈلشەنگە زادىلا ئوخشىمايتتى... توختى وۋاپادار قىز بۈگۈنكى مەيۈس، ق

ئىنسان قەلبىنى چۈشەنمەيدىغان جىمى ، سماننىڭ كۆمتۈرۈلۈپ كېتىشىدىنئا

گۈلشەن ئاجىزلىق »ئادەملەرنىڭ ئۇنىڭغا قارشى چىقىشىدىن قورقمايتتى. پەقەت 

دېگەن ئەندىشىلەرلا ئۇنى ئۈمىدسىزلىككە « قىلارمۇ، ۋەدىسىدىن يېنىۋالارمۇ؟...

 سالاتتى. 

ى ئۇزۇن سوزۇپ، قاراڭغۇلۇقنى ئاچكۆزلۈك دۆڭلۈكتە كۆيۈۋاتقان بۇ ئوت تىللىرىن

ۋاتقان يالقۇن ئۆز ئەتراپىنى ئاپئاق يورۇتىۋەتكەن ىبىلەن يالمايتتى. بارغانسېرى ئۇلغىي

لارمۇ سارغۇچ شولىغا كۆمۈلگەنىدى؛ ئاسماندىكى تولۇن ئاي ۋە لىقبولۇپ، يىراق ئېڭىز

 يۇلتۇزلارمۇ خىرەلىشىپ ئۆچۈپ كېتىۋاتقاندەك قىلاتتى. 

كەتكەن كالىسى بىلەن بىر نەچچە ر دۆڭگە قاراپ يۈگۈرۈشتى. كىمنىڭدۇر بوشاپ ئەرلە

چۇڭى، ئاياللارنىڭ -اڭۋئىت يورۇقلۇقنى كېسىپ ئۆتۈپ كەتتى. بالىلارنىڭ 

 چۇۋۇلداشلىرى تېخىمۇ ئەۋج ئالغانىدى. 

 بۇ ھەرقاچان ھېلىقى ئۈچ لۈكچەكنىڭ قىلغان ئىشى.  -

تتۇرىسىدا تۇرۇپ بۇ گەپنى قىلدى. ئۇنىڭ يېنىدا ئوتتۇرا ياش بىر ئايال كوچىنىڭ ئو

 تۇرغان ياشانغان ئايال ھەيران بولۇپ سورىدى: 

 قايسى ئۈچىنى دەيسەن سىڭلىم؟  -

 ،دىىنىڭ ئېتى نىمىقايسى بولاتتى، ھېلىقى ئاۋۇت، ساۋۇت... يەنە بىر-

 خۇدايىم؟... ھە، داۋۇت. شۇ خەقنىڭ ئىشى بولمامدۇ. 

 چىمۇ بوزەك قىلغان بارمۇ؟توۋا، بىر ئادەمنى شۇن-

 دە، ئۇ! -مۇساپىر بولسىمۇ ئادەم-

 سىڭلىڭنى بەرمىسەڭ بەرمە، ئۆيىگە ئۆت قۇيۇۋەتكىنىڭ نېمىسى؟!-

 ئاڭلىدىڭلارمۇ؟ ئەرخەقلەر ئۆينىڭ كۆيۈپ ھېچنېمىسى قالماپتۇ، دېيىشىۋاتىدۇ. -

 ھېلىقى ئۈچىنىمۇ ساقچىلار ئىزدەپ يۈرگۈدەك...  -

للە ئىمامىنىڭ ئېگىز، سۆلەتلىك گەۋدىسى پەيدا بولدى. شۇ چاغدا يولدا مەھە

 ئاياللار ئۆزىنى چەتكە ئېلىشتى. 

دېدى ئىمام ھاسسىنى ئىككى قوللاپ ئالدىغا تىرەپ، ئالدىغا  -ھەي مەزلۇملار،-

ئۇقمىغاندن كېيىن، ئاغزىڭلارنى كەلگەننى جۆيلۈۋەرمەڭلار.  -ل ئېڭىشىپ تۇرۇپ، ەس

 ۋەتتى. ىۈرئۆيىنى توختىنىڭ ئۆزى كۆيد

 خۇتۇنلار ئىمامنى ئورىۋېلىشتى. 

 يىۋېتەمدۇ؟ونېمە دەيدىغاندىلا، ئۆزىنىڭ ئۆيىگىمۇ ئۆزى ئوت ق-

 نياننىڭ ئارىسىدا چوقچىيىپ تۇرغاىكېدېدى ئىمام بىر توپ م -يى تەقدىر،اقاز-

توختى باياملا مېنىڭ قېشىمغا كىرىپتىكەن... ئۆزۈممۇ  -خورازدەك گەۋدىىسنى رۇسلاپ،

لا خۇپتەندىن يېنىپ تۇراتتىم، دەرۋازىنى بىرى شاراقشىتقاندەك قىلىپ قالدى. ئەمدى

دەپ بالىلارنى چىقىرىۋىدىم، توختىنى باشلاپ « كىمكىن، چىقىپ بېقىڭلارچۇ»

دېۋىدىم، ئۇ بوسۇغىدا تۇرۇپلا « ھە، نېمە گەپ؟»كىرىشتى. قارىسام، چىرايى ئۆمسەلا، 

ەز ئاكىلىرى ئۇنى قاتتىق رەنجىتكەن گۈلشەننىڭ ھېلىقى بىغەرسۆزلەپ كەتتى. 

ئىمام دادا، بىرىگە »ىتىۋېتىپتۇ. توختى مەندىن: شئوخشايدۇ، ئۇرۇپ باش كۆزىنى ئىش

يوقسۇ ئوغلۇم، ئاشىقلىق » دەپ سورىدى. مەن:« كۆڭلى چۈشۈپ قېلىشمۇ گۇناھمۇ؟

 مېنىڭ مۇشۇ يۇرتلارغا مۇساپىر بولۇپ كېلىپ»ئۇ:  دېدىم.« ئوتىنىمۇ خۇدا سالىدۇ

ياراتقان ئىگەم كىمنىڭ رىزىقىنى نەگە »مەن:  دەپ سورىدى.« قېلىشىممۇ گۇناھمۇ؟

توختى  ،دەپ جاۋاپ قىلدىم« ىپ يەيدۇپچاچقان بولسا، شۇ يەردىن رىزىقىنى تې

گىپ رلىنى ئەلگە ساپتىكەن. مۇشۇ مەھەىمخۇدا گۈلشەننىڭ ئوتىنى يۈرىك» :يىغلىۋەتتى

ۇل تاپتىم، شۇنچە چىرايلىق ئۆيلەرنى تىرماشتىم، پ -كېتەلمىدىم، تىرىشتىم

ياساتتىم. يولىنى قىلىپ قىزغا ئەلچىلەرنى كىرگۈزدۈم... نېمە گۇناھىم بارلىقىنى 

يۇشتى. مېنى ئۇرۇپ قىلمىغان وگۈلشەننى قاماپ ق ؟ۇئۇقمايمەن، مانا خەۋەرلىرى بارد

، جامائەت، ھاقارىتى قالمىدى... ئىمام دادا، ئاڭلاپ قويسىلا، تاقىتىم چېكىگە يەتتى

. مۇشۇ مەھەللىدىن كەتسەملا بولامدۇ؟ نتوختىنىڭ نېمە قىلغىنىدۇ، دەپ قالمىسۇ

دېدى. ...« مخۇداغا قويدۇ كېتىمەن، ئۆيۈمگە ئوت قۇيۇۋېتىپ كېتىمەن. قالغان ئىشنى

يەنە نۇرغۇن گەپلەرنى دېگەندەك قىلىۋىدى، ئېسىمدە يوق. ئۇ چىقىپ كەتتى. كۆزلىرى 

مۇشۇ بالا ئەقىلىدىن ئېزىپ قالمىغىدى، دېگەن بىر شەك لا. ھەي، ىبىر قىسم

« ۋاي، ئوت كەتتى!»كۆڭلۈمدىن كەچتى. كۆڭۈل دېگەن ئۇلۇغ دېگەندەك ئاز ئۆتمەيلا 

 دېگەن چوقاننى ئاڭلىدىم. 

 يۇۋىتىپتۇ.وتوختى ئۆيىگە ئۆزى ئوت ق -دەپ ياقىسىنى تۇتۇشتى ئاياللار، -توۋا!-

 ھەللىدىن كېتىپتۇ...يىۋىتىپ مەوتوختى ئۆيىگە ئوت ق-

 توختى ساراڭ بوپتۇ!...-

قۇلاققا تېزلا تارقىدى. كۆپچىلىك توختىغا كەلگەن پاجىئەگە  -بۇ گەپ قۇلاقتىن

بىرىگە -ئېچىنىشتى. لېكىن، بەش بارماق تەڭ بولمايدۇ. بىر تۈپ دەرەختىن بىر

چۈشكەن ككى تال يوپۇرماقنىمۇ تاپقىلى بولمايدۇ. توختىنىڭ بېشىغا ىئوپمۇئوخشاش ئ

 كۈنگە مەھەللىدىكى ئايرىم كىشىلەر خۇشالمۇ ئىدى. 

 ،دەپ« يېتىمغا يۆتەلنىڭ نېمە ئىشى» -دېيىشتى ئۇلار، -ي ئوبدان بولدى،وخ-

 رنى سېلىشنى كىم قويدى. ەسەن توختەككە ئۇنچىۋالا ھەشەمەتلىك ئۆيل

سى چاقى-ۋلاد، خوتۇن، بالائە -ئۇنىڭ بۇ تۆت تام ئىچىدە ئولتۇرغۇدەك ئۇرۇق-

 كاشكى.... بولىسىمۇ

راست، ئۇنىڭ ھېچنېمىسى يوق، توختى بۇ مەھەللىدە پەيدا بولغاندا تېخى ئون 

ياشلاردىكى بالا ئىدى. ئۇنى كوچىدىن چاقىرىپ ئەكىرىپ، تۇنجى قېتىم ئالتە ئون  -بەش

سىغا قارايدىغان مەرۇپ بوۋاي بولدى. بوۋاي ماخوئىسسىق چاي بەرگەن كىشى ئەترەتنىڭ 

ى ئىتتىك، چىرايى ئىللىق بۇ بالىغا ئامراق بولۇپ قالدى. بالا قيۇمشاق، ئايىقۇلىقى 

بوۋايغا ياردەملىشىپ بېدە توغرايتتى. ئاتلارغا يەم بېرەتتى، ھارۋا قاتاتتى، كېچىلىرى 

 ماخونىڭ ئىچىدىكى كىچىككىنە ئۆيدە ئۇنىڭغا ھەمراھ بولۇپ ئۇخلايتتى. 

 دېيىشەتتى ھارۋىكەشلەر.  -ى بېقىۋاپسەنا؟مەرۇپكا، ئەجەپ ئوبدان ئوغۇلدىن بىرن-

 دەيتتى بوۋاي توختىنىڭ بېشىنى سىلاپ تۇرۇپ.  -ھە، خۇايىم بەردى،-

مەرۇپ ئاكا ياشلىقىدا ھارۋىكەشلىك قىلىپ يۇرت كەزگەن، كۆپنى كۆرگەن ئادەم 

 -ھارۋىكەشلەرنىڭ ۋاڭ ماخوبولغاچقا، بۇ مۇساپىر بالىنىڭ قەلبىنى چۈشىنەتتى، 

الىي بولۇپ قالغان بەزى كۈنلىرى، ئۇ قوزۇقتىكى ھېچقانداق نەقىشسىز، چۇڭىدىن خ

 سىداملا ياسالغان دۇتارنى ئېلىپ، كونا پەدىلەرگە چېلىپ ناخشا ئېيتاتتتى. 

دەپ  -،«خانلەيلۇن»، ئەمدى ئاڭلايدىغىنىڭ «لەيلۇن»ماۋۇ ئېيتقىنىم  -

 چۈشەندۈرەتتى بوۋاي بالىغا. 

مۇڭلىناتتى، ئېڭىكىنى ئىككى ئالقىنى بىلەن  توختى بۇ ناخشىلارنى ئاڭلىسا

، قايسىسى «لەيلۇن»تىرەپ ئولتۇرۇپ خىيالغا كېتەتتى. لېكىن، ئۇ قايسىسى 

، زادىلا ئايرىيالمايتتى. ئۇنىڭغا بۇ ناخشىلارنىڭ ھەممىسى ئوخشاش بىر «خانلەيلۇن»

 . ئاھاڭدا ئېيتىلىۋاتقاندەك ياكى بىرى يەنە بىرىنىڭ داۋامىدەك ئاڭلىناتتى

مانا بىر  -دەپ دۇتارنى توختىتاتتى مەرۇپكام بەزىدە، -ھەي ـ ي...ئوغلۇم! -

ماكانىم بولىدىغان، تەقدىر ھەممىدىن ئايرىپ،  -چاقام، ئۆي -چاغلاردا مېنىڭمۇ بالا

قارا خۇدايىمنىڭ  بۇنىڭغىمۇ شۈكرى! قويدى... لا دا مەن قېرىنى تىكەندەك يالغۇزىئاخىر

 يتتى.ەد -قويغىنىنى... يەنە سېنى ماڭا يەتكۈزۈپ

 ياتتى. بوۋاي: وبالا بوۋاينىڭ سۆزىدىن رازى بولۇپ كۈلۈپ ق

ڭەك تۇتۇپ ئولتۇرما، يامان بولىدۇ. يەنە بىر كۈلۈۋەتكىنە... ھە مانا، ئۇنداق ئى-

 تېخى بەختىڭ ئالدىڭدا بالام... دەيتتى. 

بىر پارچە  ئىككى يىلدىن كېيىن بۇ مېھرىبان ئادەم ئالەمدىن ئۆتتى. بوۋاينىڭ

جرىسى بىلەن دۇتارى توختىغا وكۆرپە ۋە ھېلىقى كىچىككىنە ھ -كىگىز، كونا يوتقان

قالدى. توختىمۇ بۇ چاغدا قاۋۇل، كېلىشكەن يىگىت بولۇپ قالغانىدى، ئەترەتتە كىملا 

 دېمەي يۈگۈرۈيتتى. « ياق»ئىشقا بۇيرۇسا ئۇ 

 توختى، ئاتلارنى بېقىپ كەل. -

 توختى، ھارۋا قات. -

 توختى بالام، تۈگمەنگە ئۈگۈت ئاپىرىشىپ بەرسەڭ. -

 تۆكۈشۈپ بەرسەڭ.  ،توختى، ئازراق كېسىكىمىز بارئىدى-

 شىۋەت!...ىھۇ دېي-يېتىمگە ھە-ئىدى. يۈگۈر توختى، پالانىچىنىڭ تويى بار-

مەھەللىدە توختى قىلمىغان ئىش قالغانمۇ دەيسىلەر؟ ئۇ ھېچكىمدىن  ۋۇي بۇ-ۋاي

پ قويسا ۇيدۇرقىلمايتتى. قولىغا بىرنەرسە بەرمەي، قورسىقىنى تو ئوشۇقچە ھەق تەلەپ

شۇنىڭغىمۇ رەھمەت دەيتتى. ئېھتىمال، پەلەك شۇندىقىسىغا چۆرگىلەۋېرىپ، توختىنىڭ 

كۈنىمۇ ئاشۇ مەدىكارچىلىقتىن نېرى بارمىغان بولسا، بۈگۈنكى پاجىئەلەر بولماسمىكىن. 

پ قالدى، ئەترەتنىڭ يەرلىرى ىگىرىشلەر يۈز بېرئەمما، شۇ ئارىدا كىشىلەر ئويلىمىغان ئۆز

 ئەزالارغا كۆتۈرە بېرىلدى. 

ۋاتقاندا، توختى نېمە ئىشلار بولىۋاتقىنىنى ىھارۋىلار تەقسىم قىلىن -ماخۇدىكى ئات

تازا ئاڭقىرىپ كېتەلمىگەندەك بىر چەتتە تامغا يۆلىنىپ قاراپ تۇراتتى. تۇيۇقسىز ئەترەت 

 نىڭغا چۈشۈپ قالدى.باشلىقى سايىمنىڭ كۆزى ئۇ

 نېمە بىرەرمىز؟ مۇنۇ توختاخۇنغىمۇ بىر -دېدى ئۇ،  -ھوي، ئاغىنىلەر!-

 توختىغا نېمەدەپ بىر نېمە بېرىمىز، ئۇ ئەترەتنىڭ ئەزاسى بولمىسا؟!-

يەرنىڭ نوپۇس  توغرا، توختى بۇ ئەترەتنىڭ ئەزاسىمۇ ئەمەس، ئۇنىڭ ئىسمى بۇ

 دەپتىرىدىمۇ يوق. 

مەرۇپكام رەھمەتلىك مۇشۇ ماخوغا يىگىرمە  -دېدى سايىم، -شۇنداق بولسىمۇ،-

نەچچە يىل قارىغانتى، توختىنى ئۆز بالىسىدەك ياخشى كۆرەتتى. شۇ بوۋاينىڭ يۈز 

  غا ئاۋۇ كونا ئۆكۈز ھارۋىنى بەرمەيلىمۇ؟ڭسى ئۈچۈن بولسىمۇ ئۇنىىخاتىر

ۆز توختىمۇ مەھەللىمىزنىڭ ئ -دېيىشتى يەنە بىرنەچچەيلەن، -بوپتۇلا،-

 بالىسىدەك بولۇپ قالدى. 

  دە! -ئۇنىڭغىمۇ تىرىكچىلىك لازىم -

ھەي توختاخۇن، قېنى سەن؟... ماڭ، بوينۇڭنى قىسىپ تۇرماي، ئاۋۇ ھارۋىنىڭ -

 قېشىغا بار. 

توختى ماخونىڭ يوغان چۆلدەرەپ قالغان ھويلىسىدا غېرىپسىنىپ تۇرغان ھېلىقى 

كۈن خىيال سۈردى: ئىشنى نەدىن باشلاش ئۆكۈز ھارۋىسىغا يۆلىنىپ ئولتۇرۇپ، ئىككى 

كېرەك؟... بۇ كېلەڭسىز ھارۋىغا قاتىدىغان ئۆكۈز قېنى، ئۇ ئۆكۈزنى سېتىۋالىدىغان پۇل 

 نەدە تۇرۇپتۇ؟... بىرەيلەننىڭ: 

دېگەن ئاۋازى  -توختى ئۇكام، ئولتۇرۇشۇڭ ئىسسىقتىنمۇ، سوغوقتىنمۇ؟ -

پ ئەترەتنىڭ ھارۋىكىشى قادىرنى ۈرتوختىنىڭ خىيالىنى بۆلىۋەتتى. ئۇ بېشىنى كۆتۈ

كۆردى. ئىلگىرى ئۇ ئادەم كۆپرەك مۇشۇ ئۆكۈز ھارۋىسىنى ھەيدەيتتى. قادىر ھارۋىكەش 

دە،  -يۇپ يەنە كىيدىوپ قۇئۇر -بېشىدىن دوپپىسىنى ئېلىپ، ئالقىنغا ئۇرۇپ

وختىنىڭ يېنىغا بېرىپ يانچۇقىدىن گېزىت قەغىزىنى چىقىرىپ، موخوركا يۆگىگەچ ت

 قېلىۋاتامدۇ؟ پيۇۋاتامدۇ، ئۇكا، يا يۇرتۇڭ ئېسىڭگە چۈشۈوئاپتاپ ئېزىپ ق -ى، دۇرئولت

 خىيال، ئاكا، خىيال... -

ياش تۇرۇپ ساڭا نېمە خىيال. قارا، بىنەمنىڭ قارلىرى كېتەي دەپ قاپتۇ. بۇدا  -

يەنە بىر بوران چىقسا قارغوجىمۇ يېتىپ كېلىدۇ. قىش كەتتى دېگەن شۇ ... خۇدايىم 

 سا ياخشى كۈنلەر ئالدىمىزدا...رۇيبۇ

سېلەرغۇ كۆتۈرە ئالغان يېرىڭلارنى تېرارسىلەر، مەن بۇ قۇرۇق ھارۋا بىلەن نېمە  -

 ئىش قىلارمەن؟

تەقسىم قىلىپ، ھارۋىسىنى ساڭا  راست ئېيتتىڭ، بۇنىڭ ئۆكۈزىنى ماڭا -

يا مەن ساڭا بەرگىنىنى دېمەمسەن... مۇنداق قىلىمىز، ئۇكا، يا سەن ماڭا ھارۋاڭنى بەر، 

 ئۆكۈزنى ئۆتۈنەي. 

 ئۇنداق قىلمايلى.  -

قېنى سەنمۇ ئالتە شەھەرلىك ئوغۇل بالىغۇ، تۆت ئۇشۇق تېپىپ كىلەي،  -

 يا؟! -لا دېيشىۋېتىمىزمۇ« دەتتىكام»

 ئۇنداق قىلمايلى.  -

 سە قانداق قىلىمىز؟ قورسىقىڭدىكى گېپىڭنى بىر دەپ باققىنە. ىئەم -

 ىزدا بىكار ياتقان ئېشەك ھارۋىغا تېگىشەيلى. ئۆكۈز ھارۋىنى ھويلىڭ -

شانىسىگە سۈرۈپ قويۇپ گەدىنىنى ېقادىر دوپپىسىنى پ -ئېشەك ھارۋىغا؟! -

 ئۇنىڭدا كىم زىيان تارتار، سەنمۇ، مەنمۇ؟... -تاتلىدى، 

نىنى ھېسابلىشىپ نەگە بارىمىز؟ سىزنىڭمۇ ئۆكۈزىڭىز بىكار ىپايدا زىي -

رۋا بىلەن چامىم يەتكۈچە مىدىرلاپ بىر نېمە قىلىپ باقاي، ياتمىسۇن، مەنمۇ ئېشەك ھا

 قىسقا يېرى بولسا كېيىن تەڭشىۋالمايمىزمۇ.  -ئۇزۇن

 بوپتۇ، چىدىغانغا چىقارغان، ئەكەل قولۇڭنى... -

قادىر ئېشەك ھارۋىسىنى ئېشىكى بىلەنلا بېرىۋەتتى. توختى يەنە ئۆتنە يېرىم 

يىراق بۇ زامانلاردىن تارتىپ  -دى. زامانقىلىپ، يوغان تۇڭدىن ئىككىنى سېتىۋال

يېزىدىن ھېچكىم شەھەرگە سۈت ئەكىرىپ سېتىپ باقمىغانىدى. توختى مۇشۇ ئىشقا بەل 

ئۆي كىرپ سۈت يىغدى. كېيىن، دېھقانلار -كۈنى كەچتە ئۆيمۇ باغلىدى. دەسلەپتە، ئۇ ھەر

 دىغان بولدى. ئۆزى يېڭى سېغىۋېلىنغان سۈتلەرنى ماخوغا ئەكىلىپ توختىغا ئۆتكۈزى

رەك ئۇيقۇسىنى ىئىككى سائەت ئىلگىر -بىر نتوختى باشقا يېزىلارنىڭ سۈتچىلىرىدى

دەپ يولغا چۈشەتتى. شەھەرگە قاراپ سوزۇلغان « خۇدا»دە، سۈتنى بېسىپ،  -ئاچاتتى

مەھەللىدىن چىقىپ يېرىم سائەت ماڭغاندىن كېيىن، دەريا ياقىلاپ تۆۋەنگە يول 

قاسنىقىدا سەھەرچى تورغايلار چۇرۇقلىشاتتى. دەريا  كېتەتتى. يولنىڭ ئىككى

چىلارنىڭ كەپىلىرى كۆرۈنەتتى. دەريا دولقۇنلىرىدا لىقئوتتۇرىسىدىكى تاللىقلاردا بې

ئەتىگەنلىك شەپەقنىڭ قىزغۇچ نۇرلىرى جۇلالىناتتى... توختى ناخشا ئېيتاتتى. ئۇنىڭ 

غىمۇ « خانلەيلۇن»ۇ، غىم« لەيلۇن»ناخشىسىنىڭ ئاھاڭى مەرۇپ بوۋاي ئېيتقان 

ئوخشىمايتتى. ناخشىسىنىڭ سۆزلىرىگىمۇ ئۇدۇل كەلگەن بېيتلارنى سېلىپ 

ئېيتىۋىرەتتى. لېكىن، كۆز ئالدىغان بولسا ماخونىڭ ئارقا تېمى يېنىدا ئۆسكەن بىر تۈپ 

 ـئۈجمە تازا پىشىپ تۆكمە بولغان چاغدا  ئۈجمە دەرىخى كېلەتتى... توختى تۇنجى قېتىم ـ

ئەنە شۇ ئۈجمە تۈۋىدە ئۇچراتقانىدى. ئۇ توختى ئۈجمە ئۈستىدە بولۇپ، تۆۋەنگە گۈلشەننى 

« توختىكا، ئىرغىتىپ بېرىڭا، ئىرغىتىپ بېرىڭا!»توپ قىزلار ئولاشقانىدى. ئۇلار:  ربى

دەپ ۋارقىرىشاتتى. يوپۇرماقلارنىڭ كۆلەڭگىسى ئۇلارنىڭ يۈزىدە چىمىرلايتتى. گۈلشەن 

اپتاپ چاققان كۆزلىرىنى قىسىپ، توختىغا قىزىقسىنىپ بولسا بىر چەتتە تۇرۇپ، ئ

پات ئۇچرىتىدىغان بولدى. بۇ -كېيىن بۇ قىزنى توختى كۆل بويىدا پاتقارايتتى... 

كۆلنى دېھقانلار مال سۇغۇرۇش ئۈچۈن ياسىغانىدى. يۇقىردىكى كىچىك بۇلاقلاردىن 

ئەتىسى ئاتلارنى  -مىئېقىپ چىقان سۇلار شۇ كۆلگە قۇيۇلۇپ توپلىناتتى. توختى ئاخشى

سۇغارغىلى ئېلىپ چىقاتتى. بۇلاقتىن سۇ ئېلىپ يانغان قىزلار كۆل بويىدىن 

ئۆتۈشەتتى. ئۇلارنىڭ كۈلكىلىرىدىن ئۈركۈگەن ئاتلار سۇ ئىچىشتىن توختاپ، قۇلاقلىرىنى 

دىڭ قىلىپ، باشلىرىنى كۆتۈرۈپ كىشنىشەتتى. گۈلشەننىڭ شولىسى كۆل سۈيىگە 

ۋرىنىپ، توختىنىڭ قەلبىنى لەرزىگە سالاتتى. نېمىشقىدۇر ئۇلار چۈشكەندە نازۇك تە

بىرىنى كۆرگەندە تەڭلا قىزىرىشاتتى. قىزنىڭ كۆزىدە خەتەرگە يولۇققان توشقاننىڭ -بىر

يالاۋاتقان  نىكۆزىدىكى ھۇشيارلىق، ئۈركىگەن كىيىكنىڭ كۆزىدىكى يېتىرقاش، قوزىسى

تى... ھازىر گۈلشەن بويىغا يېتىپ، يېزا قوينىڭ كۆزلىرىدىكى مۇلايىملىق ئەكس ئېتەت

 گەتۈز -جامالغا ئايلانغانىدى. بىراق، ئەمدى ئۇنى ئاكىلىرى تالاببويچە ئەڭ گۈزەل ساھى

يانە ىچىقارمايتتى. شۇنداق بولسىمۇ توختى بىلەن قىزنىڭ ۋەدىلەشكەن چاغلىرى، خۇپ

ئۆزىگە  -ئۆزئۇچرىشىدىغان ئورۇنلىرى بار ئىدى... شۇلارنى ئويلىغاندا توختى 

نى تېخىمۇ ئىشتىياق بىلەن ئېيتىپ، ئېشەكنى سىناخشى ،دە -كۈلۈمسىرەيتتى

جىدەللەپ ھەيدەيتتى. قىش كۈنلىرى دەريا ساھىلى تۇمانلىشىپ كېتەتتى. مۇنداق 

بىلەن بۇلۇتلار ئىچىدە ئۇچۇپ  چاغلاردا، يىراقتىن قارىغاندا توختى ئېشەك ھارۋىسى

ا ئۇ نېمىگىدۇر ئالدىرايدىغاندەك قىلاتتى... شۇنداق، اندەك كۆرۈنەتتى. گويكېتىۋاتق

ئۇنىڭ يېتىشكە ئالدىرايدىغان مەنزىللىرى ئازمۇ دەيسىلەر؟! ئۇ پۇلنى كۆپرەك تېپىپ، 

گۈزەل تۇرمۇش يارىتىشقا،  ئۈچۈن گۈلشەن؛ كەمبەغەلچىلىكتىن قۇتۇلۇشقا ئالدىرايتتى

 ىلىشكە ئالدىرايتتى...دۇرراق ئەكلچىرايلىق سارايلارنى سالدۇرۇپ، قىزنى با

 توختى ئىككى يىل سۈت سېتىپلا خېلى پۇللۇق بولۇپ قالدى. 

زىننىڭ تېمىنى يۆلەپ ىبۇ يېزىدا ئەتىدىن كەچكىچە چوڭ يول ئۈستىدىكى ماگ

ئولتۇرۇپ، قۇرۇق پاراڭ بىلەن كۈن ئۆتكۈزىدىغان بىر نەچچەيلەن بار ئىدى. ئۇلار ئۈچۈن 

زدە ئورىۋېلىشتىن باشقىسى ئىش ھېسابلانمايتتى. ئۇلار ئەتىيازدا يەرگە ئۇرۇق چېچىپ، كۈ

يىراقلارغا بارمىغانلىقى بىلەن پەخىرلىنەتتى، مۇشۇ مەھەللىدىن بوسۇغا ئاتلاپ چىقىپ، 

ئۇلار ئۈچۈن يەر يۈزىدە ئەڭ چىرايلىق يەرمۇ مۇشۇ يېزا، ئەڭ گۈزەل ئاسمانمۇ مۇشۇ 

دەپ قارايتتى. « لدامچىلىقئا»سېتىم ئىشىنى -مەھەللىنىڭ ئاسمىنى ئىدى. ئېلىم

دەپ بىلىشەتتى... تامغا « قەلەندەرچىلىك»ئوقەت ئىزدەپ چىقىشنى  -تلارغا ئىشسىر

ۋال ئۇلارنىڭ چاپىنىنىڭ دۈمبىسى يىرتىلاتتى. ۋسۈركۈشۈپ ئولتۇرۇۋەرگەچكە ئەڭ ئا

خۇشى تۇتقان بىرىنىڭ گېزىت قەغىزىگە قوپال قىلىپ يۆگىگەن تاماكىسىنى 

قولغا ئېلىپ چېكىشەتتى. –دېيىشىپ، قولدىن« ئىككى شورىۋالاي!-ئەكەلگىنە، بىر»

بەزىدە ئۇلار داق يەردىلا ئولتۇرۇشۇپ، ئالدىدىكى شىمىشكە شاكاللىرىنى پۈۋلىۋېتىپ، ئۈچ 

بۈرجەك سىزىق سىزىپ بۆرە قاتار ئوينىشاتتى. ئىشتىنىنىڭ كەينى يىرتىلىپ كەتسە 

تۇنىنىڭ ئالدىدا دۈملا يېتىپ دەپ خو« يامىۋەتسەڭا»ئۆيگە يۈگۈرۈپ كىرىپ: 

دا بولۇۋاتقان ئۆزگىرىشنى دەسلىپىدە ئەنە شۇلار ىئەھۋال -بېرىشەتتى... توختىنىڭ ھال

  بايقىغاندەك بولدى. 

توختى  -بىرىنى نوقۇشۇپ،-دېدى ئۇلار بىر كۈنى بىر -قاراڭلارۇي، ماۋۇ كارامەتنى!-

 كاستيۇم كىيىپتۇ!

ىيىپ، ھارۋىسىنى ھەيدەپ، شەھەر تەرەپتىن توختى يىپيېڭى كاستيۇمنى قاتۇرۇپ ك

پەرۋايى پەلەك چىقىپ كېلىۋاتاتتى. ئېشەكنىڭ قاترىشىغا تەڭكەش بولۇپ، ھارۋىدىكى 

 قۇرۇق تۇڭلار رېتىملىق داراڭلايتتى. 

كاستيۇم كېيىپ ئېشەك ھارۋىسى ھەيدىدى، دېگەن ئېغىلغا زەدىۋال تارتقاندەك –

 دە.  -بىر ئىش

 ەن بولسا، كاستيۇم دېگىنىڭمۇ تايىنلىق نېمىكەن. يۇم كىيگتوختەك كاست-

ئۇلارنىڭ ئىچىدىكى كاستيۇم تىكتۈرۈشكە تەرەددۇت قىلىۋاتقان بىرەيلەننىڭ ئەمدى 

 ئۇنداق نېمىنى كېيىشتىنمۇ رايى قايتتى. 

لېكىن ئىش بۇنىڭ بىلەن توختاپ قالمىدى. ئاز ئۆتمەي توختى مەھەللە بويىچە 

رنى ئۇ ھويلىغا قارىتىپ، وۋىزېسېتىۋالدى. ياز كۈنلىرى بۇ تېلر وۋىزېبىرىنچى بولۇپ، تېل

چوڭ، -يۇپ قوياتتى. كەچكە يېقىن ئۇششاقوجرىسىنىڭ دەرىزىسىگىلا قوكىچىك ھ

ياش بىر توپ ئادەم بەندىڭلىرىنى كۆتۈرۈشۈپ ماخوغا يۈگۈرۈشەتتى... يەنە ئاز -قېرى

 لىتمۇ پەيدا بولدى. كېۋاقىتتىن كېيىن، توختىنىڭ ئاستىدا قىپقىزىل بىر موتس

 دىن ئىس چىقىرىپ كېتىۋاتقان قايسۇي؟!ىئاۋۇ قوڭ -

 ئۆمرىدە ئېشەك قۇلىقى تۇتۇپ باقمىغان بىر نېمىنىڭ... -

 ئۇ نېمىسىگە شۇنچىۋالا تاراقشىپ كېتىۋاتىدۇي؟ -

 نېمىگە بولاتتى، ئۇنى يوغىنىۋاتقان مەھەللىمىزنىڭ سۈتى.  -

ىڭ مەھەللىسىنىڭ سۈتىنى ئۆزىمىز توغرا ئېيتتىڭ، نېمىشقا ئۆزىمىزن -

 ساتمايمىز؟

ئادەم دېگەن شۇنداق نېمە. قوشنىمىز بېيىپ كەتكىلى تۇرسا، ھېچبولمىغاندا بىر 

يېرىمىز ئېچىشقاندەك بولىدۇ، ئەگەر بىر كۆزىمىزگىمۇ ئىلىپ قويمايدىغان بىرى بىزدىن 

« راقلاپتا»كەتكىلى تۇرسا، تېخىمۇ ئازاب ھېس قىلىمىز... توختىنىڭ  پئېشى

كېتىۋاتقىنىغا چىدىمىغان بىر نەچچەيلەن ئاخىر كەنت باشلىقى ــ ئىلگىرىكى ئەترەت 

 باشلىقى سايىمنىڭ ئالدىغا كېلىشتى. 

 ھوي سايىم، بىز نېمىدەپ ئۆزىمىزنىڭ سۈتىنى ئۆزىمىز ساتمايمىز؟ -

 ى؟نقايسى سۈت-

 مەھەللىنىڭ سۈتىنىچۇ؟  -

ئۆزەڭلار بىر جۆندەپ  -ىم،دەپ تېرىكتى ساي -ئەجەپ خەقكەنسىلەر،-

 قىلالمايسىدىكەنسىلەر، خەق قىلسا كۆرەلمەيدىكەنسىلەر....

كۆرەلمىگنىمىز ئەمەس، نەچچە ۋاقىتنىڭياقى توختىكىڭنى ئۆزىنى سەل  -

 يۇپ بەردۇق. وجۆندىۋالسۇن، دەپ ق

 بىردىن ئېشەك ھارۋا قىلىپ سىلەرمۇ ساتمامسىلەر، كىم سىلەرنى تۇتۇۋاپتۇ؟! -

بىزنىڭ بۇ كىچىككىنە يېزىدا نەچچە ەنغۇ، سايىم. سىزىق گەپ قىلىۋاھ، ق -

 ھارۋىدا ئەكىرىپ ساتقۇدەك نەنىڭ سۈتى بار؟ 

 ئۇنداق بولسا، مېنى نېمە قىل دەيسىلەر؟ -

 سۈتنى ئۆزىمىز ساتىمىز.  -

 توختەك باشقا ئىش قىلسۇن.  -

 ئۇنىڭ ھارۋىسىنى بىزگە ئېلىپ بېرىسەن! -

 مە ھەققىڭ بار؟خەقنىڭ ھارۋىسىدا نې -

 نېمىدەپ خەقنىڭ بولىدىكەن؟ ئۆزىمىزنىڭ ھارۋىسى ئۇ.  -

ھارۋىلارنى تەقسىم قىلغاندا يىپيېڭى بىر ئۆكۈز ھارۋىنى قاراپ تۇرۇپ توختىغا –ئات-

بېرىۋەتكىنىڭ ئىېسىڭدىدۇ؟... توختى ئۇنى غاچچىدىلا قادىرنىڭ ئېشەك ھارۋىسىغا 

 گەن شۇ. تېگىشىۋالدى. تېگى بىزنىڭ مۈلكىمىز، دې

پ بولالماي قېتىق قىلىپ، قۇرت ىقىلىڭلار. توختى ئىچ بھوي، خەق ئىنسا-

 تىدىغان سۈتلىرىڭنى شەھەرگە ئەكىرىپ پۇل قىلىپ بېرىپ يامان قىلمىغاندۇ؟ ېسېلىۋ

... ھارۋىنى سايىمۇي، ئۇ قىلالىغان ئىشنى بىزمۇ گۈل چىقىرىۋىتەلەيمىز-

مىسا يولنى توسۇپ ئۆزىمىز تارتىۋالىمىز... چىرايلىقچە ئېلىپ بەرسەڭ ئېلىپ بەر، بول

 ئەترەتنىڭ ھارۋىسىدا ئانىسىنىڭ ھەققى بارمىكەن!؟...

دە، كەچقۇرۇن كونا ماخوغا بېرىپ،  توختىنى بىر چەتكە  -سايىم ئۇزاق ئويلاندى

 تارتىپ ئەھۋالنى ئېيتتى. 

كا دېدى ئۇ گېپىنى يىغىنچاقلاپ، پىنەكچە يۆگىگەن قەغەزگە مۇخور -ئۇكام، -

كۈنىڭنىڭ ياخشىلىنىپ  –بەش قول ئوخشاش بولمايدۇ، دېگىنە، ھال  -سېلىپ تۇرۇپ،

قالغىنىغا ئارىمىزدىكى بەزىلەرنىڭ كۆزى قىزىرىۋاتقاندەك قىلىدۇ. ھارۋىنى ئۆتكۈزۈپ 

بېرىۋەتسەڭ بېرىۋەت، سۈتنى شۇلار ئۆزلىرى ساتسۇن، قولۇڭدىن ئىش كېلىدىغان 

 ن. يىگىتكەنسەن، يەنە ئاچ قالماسسە

توختى يەرنى سىجاپ، بىر ھازا ئۈنچىماي ئولتۇرۇپ كەتتى. ئۇنىڭغا ئېغىر 

كېلىدىغىنى ھارۋىدىن ئايرىلىپ قېلىش ئەمەس، مەھەللىدىكى بەزى ئادەملەرنىڭ 

تېخىغىچە ئۇنى ئارىغا ئالمايۋاتقانلىقى ئىدى. ئۇنىڭ كاللىسىدا تېخى توك تۈگمەن، ماي 

 . ، ئاشخانا دېگەندەك ئاجايىپ پىلانلار بار ئىدىتارتىش ماشىنىسى، كۆڭۈل ئېچىش ئۆيى

ھارۋىنى راست ئۆزىڭىز بېرىۋىدىڭىز، ئوتتۇرىدا سىز  -دېدى توختى،  -بوپتۇ، -

خىجالەت بولۇپ بولۇپ قالماڭ... . مەن زادى مۇشۇ خەقنىڭ كۆزى چۈشمەيدىغان يىراق 

 بىر يەرگە بېرىپ ئوقەت قىلاي!

بىر چوت سوقۇۋاتقىنىنى ياكى قېيدىغىنىنى توختىنىڭ قورسىقىدا يەنە باشقىچە 

كىلىت بىلەن ېھېچكىم بىلەلمەي قالدى. ئۇ ھارۋىنى ئۆتكۈزۈپ بېرىپ، موتس

شەھەرگە ئەكىرىپ سېتىپ، پۇلنى بەلگە مەھكەم تۈگۈپ، يېزىدىن كېتىپ رنى وۋىزېتېل

 قالدى. 

نۇشۇپ وتوختى سۈت سېتىپ يۈرۈپ بىر ئىككى سودىگەر ئاغىنىلەر بىلەن ت

ىۋىدى، بۇ قېتىم ئۇ شۇلار بىلەن شېرىكلىشىپ، شەھەر ئاتلاپ ئوقەت قىلىشقا قېل

سىلەپ پۇل قونىدىغان سەپەر ئىدى. توختى ستەۋەككۇل قىلدى. يولى كەلسە بۇ پۇلغا ھە

نى كۆتۈرۈپ پويىز ئىستانسىلىرىدا قىستىلىپ يۈرۈپ، پويىزنىڭ قاتتىق ىسەپەر سومكىس

 –لىدى. ئۇ يەرلەردە ئاسمان ىرغۇن چوڭ شەھەرلەرنى ئاردەپ ئولتۇرۇپ، نۇۈقىدا مۈگۇئورۇند

چۇڭغا تولغان بازار، ھەشەمەتلىك مېھمانخانىلار بار ئىدى. لېكىن، -اڭۋپەلەك بىنالار، 

نېمىشقىدۇر يىراقتا قالغان ھېلىقى خىلۋەت يېزىنى ئۇنتۇيالمىدى. ئۇ چۈشىدىمۇ دەريا 

ئىچىدە ياتقان تاللىقلارنى، مەھەللىنىڭ نىپىز تۇمان ياقىلاپ كەتكەن يوللارنى، داكىدەك 

يى تاتلىق بۇلاقلارنى، ياپيېشىل سۇ ئوتلىرى قاپلىغان ھېلىقى كۆل ۇيۇقىرىسىدىكى س

كوكاتلار بېسىپ كەتكەن ھويلىلارنى كۆرەتتى. ئۇ يەردە ئىسسىق قوللىرى بىلەن -ۋە لويلا

ى قىزىدىكى ئۇنىڭ بوينىغا گىرە سالغان بىر قىز قالغانىدى، ئاشۇ ئاددىي يېز

يۇپ يۈرگەن ونى بۇ شەھەرلەردىكى پۇلنى كۆزلەپ قىلتاق ققسەمىمىيلىك پاكلى

 گە زادىلا ئوخشاتمايتتى...ىنايناقلارنىڭ جىلۋىس

ئېھتىمال، گۈلشەننى ھېسابقا ئالمىغاندا، مەھەللىدىكى خېلى كۆپ كىشىلەر 

ئۇ يېزىدا يەنە پەيدا توختىنى ئۇنتۇپ كەتكەنمۇ بولاتتى، بىراق، ئىككىنچى يىلى باھاردا 

بۇرۇلكا، پۇتىغا غاچىلداپ تۇرىدىغان –الدى. توختى ئۈستىگە ئەترەڭ كاستيۇمبولۇپ ق

سۈپەتلىك شىبلىت كىيىپ، كالتە قىلىپ قويىۋالغان بۇرۇتلىرى بىلەن ئۇ باشقىچە بىر 

زىنغا غوجا تام بولۇپ قاتارلىشىپ ئولتۇرغان، بىر نەچچەيلەن ىسۆلەتكە كىرگەنىدى. ماگ

ۇنىڭ سالىمىغا سالام قايتۇرۇشنىمۇ ئۇنتۇپ، ئاغزىنى ئېچىپلا قېلىشتى. قىزلار ئ

توختى ئۇدۇل كەنت باشلىقىنىڭ سايىمنىڭ ئۆيىگە قۇپ پىچىرلىشاتتى. وبىرىنى ن-بىر

 باردى. 

ىنىڭ دېدى سايىم توخت –دە؟!  -خۇش، شۇنداق قىلىپ دېڭىزغىچە يېتىپ باردىم-

نى، چاي ئىچ، مانا جىگىرىڭ بار يىگىتكەنسەن، ئەل قې -گەپلىرىنى ئاڭلاپ ئولتۇرۇپ،

دېگەن شۇ. مېنى دېسەڭ، شۇ « ھەم زىيارەت، ھەم تىجارەت»كۆرۈپسەن، يۇرت ئارىلاپسەن، 

 يېشىمغا كېلىپ، تېخى سايرامنىڭ نېرىسىغا ئۆتۈپ باقماپتىمەن. 

وتلاپ، دىدىكى چايدىن بىر ئلدېدى توختى ئا -شۇنچە يەرلەرنى ئايلاندىم، سايىمكا، -

شىمنىڭ ىنېمىسىنى ئېيتىسىز، يەنە مەشەگە ئۆگىنىپ قاپتىمەن... سىز ئۆز قېرىند -

ئورنىدىكى ئادەم، كۆڭلۈمنى گەپنى سىزگە ئېيتماي كىمگە ئېيتىمەن؟ پۇلنىغۇ تاپتىم، 

 لېكىنزە، بۇ سەرگەردانلىق تۇرمۇش جېنىمغا تەگدى... ئەمدى...

 پ قالدى. رىنى ئېيتالماي توختاىتوختى گېپىنىڭ ئاخ

بار گەپنى دەۋەر. مېنىڭ ياردىمىم بىلەن ھە، نېمە دېمەكچىدىڭ؟ قورساقتا  -

 پۈتىدىغان ئىش بولسا مانا مەن تۇرۇپتىمەن. 

ئەمدى مېنىڭ دېمەكچى بولغىنىم، ماڭىمۇ مەھەللە ئەتراپىدىن بىرەر جايلىق يەر  -

نىڭ ئۆيىكەن، دەپ قۇپ، ماۋۇ ئۆزۈموكېسىپ بەرسەڭلار، پۇلنى تۆلىسەم، تۆت تامنى س

 قولۇمنى سۇنۇپ ئولتۇرسام.  -پۇت

 -ياخشى گەپكەن، ئەمما يېزىنىڭ يەرلىرىنى سېتىپ بېرىشكە بولمايدۇ، دېگىنە، -

مەھەللىنىڭ يۇقىرىسىدىكى دۆڭنى بىلىسەنغۇ؟... ھە،  -دەپ ئويلىنىپ قالدى سايىم،

چىقمايدۇ، تەرگىلىمۇ ئالتە پۇڭ يەر بېرەيلى. ئۇ يەرگە سۇ  -ياراتساڭ شۇ يەردىن، بەش

 دىمۇ قوپۇپ كەتمەس...ۆبولمايدۇ، باشقىلار م

ۆيلىرى تولىسى دېگۈدەك ئاددىي توپا تام ئۆيلەر ئىدى. قەدىمىي دېھقانلار بۇ يېزىنىڭ ئ

دەرىزىلىرنى ئۇدۇل كەلگەن تەرەپكە ئېچىۋەرگەندەك قىلاتتى. بەزى -بۇ ئۆيلەرنىڭ ئىشىك

، ياغاچ بىلەن شادىلانغان پەنجىرە ياكى ئۆگزىگە ھەتتا دەرىزىمۇ يوق بولۇپ ئۆيلەردە

لاينى كالا پوقى بىلەن  ئېچىلغان تۈڭلۈكلا بولاتتى. ئىشلەمچان يېزا ئاياللىرىنىڭ سېغىز

دىن ئۆرە بولغىنىنى دېمىسە، بۇ ئۆيلەرنىڭ ىئارىلاشتۇرۇپ، تىنىم تاپماي، سۇۋاپ تۇرۇش

لىغاچقىمۇ، ىەھەر كۆرۈپ، يۇرت ئاربەزىلىرى ئاللىبۇرۇن تۈگەشكەنمۇ بولاتتى. توختى ش

 -ئۇنىڭ ئۆي سېلىش پىلانى باشقىچىرەك بولدى. ئۇ ھەر تەرەپكە چېپىپ يۈرۈپ ياغاچ

تاش، پىششىق خىشلارنى تەييارلىدى. ئۆيىنىڭ ياغاچچىلىق، تامچىلىق ئىشلىرىنى 

تۆت ئايغا قالماي -، ئۈچشەھەرنىڭ ئۇستىلىرىغا كۆتۈرە بەردى. شۇنداق قىلىپ

سىدىكى دۆڭ ئۈستىدە كېلىشكەن بىر ئىمارەت قەد كۆتۈردى. ىنىڭ يۇقىرمەھەللى

ئۈستى -دەرىزە، پىشايۋان تۈۋرۈكلىرى توق زەڭگەر سىرلانغان، ئاستى-ئىشىك

تاختايلىق، كۈنگەيگە قارىغان بۇ جاينىڭ سۆلىتىنى سېلىشتۇرۇشقا توغرا كەلسە، بۇ 

لاتتى. ئەمما، باينىڭ ورۇشقا بر پومىشچىكنىڭ ئۆيلىرىگىلا سېلىشتۇىسەد ىكىمەھەللىد

لارنىڭ ئۆتۈشى بىلەن ھازىر ئىسكەتىدىن كەتكەنىدى. پەقەت ئۇنىڭ لئۇ ئۆيلىرى يى

رىزىلىرى، كۆك خىش بىلەن كۆتۈرۈلگەن ەچوڭ د -قاپقاقلىرى سۇنۇپ چۈشكەن چوڭ

ۋاھ ۇئۇلى، قىيسايغان چوڭ دەرۋازىسىلا ئۆز ۋاقتىدا ئاجايىپ قۇرۇلۇش ئىكەنلىكىگە گ

 تۇراتتى.  بولۇپ

 توخىتنىڭ ئۆيى قانچە تەڭگىگە پۈتكەندۇ؟-

 ئون مىڭ سوم. -

 يىگىرمە مىڭ سوم. –

 ئوتتۇز مىڭ سوم. -

 مۇئىكەنلىكىنى بەزى دېھقانلار تەسەۋۋۇرپۇل بۇنچىلىك سوملارنىڭ زادى قانچىلىك 

 قىلالمايتتى. 

 توختەك شۇنچىۋالا پۇلنى نەدىن تاپقاندۇ؟ -

 ېيىپ كەتكىلى بولارمۇ؟سۈت سېتىپمۇ شۇنچىلىك ب -

 يە؟! -لىق قىلامدۇىئوغر -

ۋارانىمىز ئېغىلدا، –يالغان گەپ قىلىپ گۇناھكار بولماڭلارەي خەقلەر، مال -

 تۈگكىنىمىز ساندۇقىمىزدا تىنچ تۇرۇپتىغۇ!...–تاپقان

 ئەمىسە، كېيىنكى سۈتچىلەر نېمىشقا ئۇنداق باي بولۇپ كېتەلمەيدۇ؟  -

دەمدۇ، شاڭخەي دەمدۇ، يەنە نېمە دەيدۇ خۇدايىم...  ڭمۇ، ئۈرۈمچىىئاڭلىمىد -

 بارمىغان يېرى قالماپتۇدەك. دوڭ سودىدىلا نۇرغۇن پايدا كۆرۈپتۇدەك...

توختىنىڭ بۇنداق ھەشەمەتلىك ئۆي سېلىشى گويا بەزىلەرگە ھاقارەتتەك بىلىندى. 

ۈرۈپ قېرىشقاندەك بۇ دۆڭ ئۈستىگە چۈشكەچكە، كىملا ئۆيىدىن چىقىپ بېشىنى كۆت

ر ى، خۇددى پىشانىسىگە ئەكىلىپ ئېسىپ قويغاندەك ئېنىق كۆرۈنەتتى... سەدقارىسا

بايغۇ ئاللىبۇرۇن ئالەمدىن ئۆتكەن. ھازىر مەھەللىدە ئۇنىڭ نەۋرلىرىدىن بىرنەچچەيلەن 

بار ئىدى. مۇنداق كاتتا ئۆينى ئەنە شۇلار سالغان بولسا ھېچكىم ئەجەپلەنمىگەن بولاتتى؛ 

دە!...  -ىسۇن، ئەسلىي باينىڭ ئەۋلادى، ماي ئالغان قاچىنىڭ يۇقى بولىدۇقانداقلا بولم

لېكىن توختى كىم؟ ئۇ بىر جېنىنى جان ئېتەلمەي كېلىپ، مۇشۇ يېزىدا توختاپ قالغان 

 يېتىمەك...

دە! ئۇلارنىڭ پىكىر قىلىشى يەنە باشقىچىرەك ئىدى.  -ئاياللار ئاجايىپ خەق

ۈشنىڭ ئاياللىرىغا ئوخشاشمايتتى. ئۇلار رادىيو، ئۈنئالغۇ، بۈگۈنكى بۇ يېزا ئاياللىرى ئۆتم

منىڭ تولىمۇ كەڭ، رەڭگارەڭلىكىنى، ئاجايىپ توق، ەۋىزور دېگەنلەردىن بۇ ئالېتېل

خۇرام ياشايدىغان ئادەملەرنىڭ بارلىقىنى بىلىشكەنىدى، ئۆز ئەرلىرىنىڭمۇ –خۇشال

 ىشىنى ئۈمىد قىلاتتى. ھەرىكەت قىلىشىنى، يېڭى، گۈزەل، باياشات دۇنيا يارىت

تۈنۈگۈنلا  -بىرىنى نۇقۇپ،-دېيىشەتتى ئاياللار بىر -توختىنى قاراڭلار،-

 لىپ بېيىپلا كەتتى. ىمەھەللىگە يالاڭئاياغ كېلىۋىدى، تىرىشىپ بىر نېمىلەرنى ق

لىقچە بېرىپ قاراپ باقتىم. ساراي ىسالغان ئۆيلىرىچۇ؟... ئۇ كۈنى مەن ئوغر -

 نە، ساراي. ىدېگ

 ۇ ئۆينى قايسى تەلەيلىك خېنىم تۇتاركىن؟ ئ -

 كىم بولاتتى، گۈلشەنچۇ؟!... -

4 

كۆيدۈرۈپ كۈل قىلىپ ، ھەممە نېمىنى  نئوت يالقۇنى رەھىمىسزلىك بىلە

بىلمەي،  ئاستا پەسىيىشكە باشلىدى. توختى ئېسىنى بىر بىلىپ، بىر-ئاستا

اقلاپ قېلىۋاتقان ئاشۇ باراتتى... ئارقىسىدىلا يىركېتىپ نېمىلەرگىدۇر پۇتلىشىپ 

پلا ىقۇرۇق قوللا كەلگەنىدى، ھازىرمۇ قولىنى سېل چاغلاردا ئۇ مۇشۇنداق يېزىغا بىر

چاغدا توختى يوقسۇل ئىدى، ئەمما قەلبىدە ئۈمىد، كۆڭۈللۈك تۇرمۇش يېنىپ چىقتى. ئۇ 

بولسا ئۇنىڭ يۈرىكىنى ئېغىر ھەسرەت چۇلغىغانىدى،  رىزا ئىنتىلىش بار ئىدى. ھاقتېپىش

دا نېمە ىتىرماشتى، پۇل تاپتى ئاخىر-تتى. ئۇ تىرىشتىئۈمىد ئۇچقۇنى ئۆچكەندەك قىلا

 گە ئۆزىمۇ ھەيران ئىدى. لىكىنەلەلمىگىشاللىق ئەكوبولدى!؟... بايلىقنىڭ ئۆزىگە خ

بولىۋاتقان ئۆيىگە  ياتتى، كۆيۈپ كۈلوپات توختاپ ئارقىسىغا قاراپ ق -ئۇ پات

لىشىپ كېتىۋاتقان مەھەللىنىڭ باشقا بىر تەرىپىدىكى نىشانغا قارايتتى. ئەمەس، قاراڭغۇ

نىڭ مەشۇقى گۈلشەن قاماقلىق قالغانىدى. توختى قىزغا ئېچىناتتى، ىئۇ يەردە توخت

قىزدا سەللا جۈرئەت بولغان بولسا ئىدى، توختى ئۇنى ھەر نېمە قىلىپ بولسىمۇ ئۇ 

انىدىن قۇتۇلدۇرۇپ چىققان بولاتتى، خەير!... ئاي نۇرىدا ئاقىرىپ كۆرۈنۈپ تۇرغان گۇندىخ

بۇ يوللار ئۇنى نەگە ئېلىپ بارار؟ جەنۇپتىكى ئېتىزلىرى تەكلىماكانغا تۇتىشىپ 

كېتىدىغان يىراق يېزىلارغىمۇ ياكى ئىمارەتلىرى بۇلۇتلارغا تاقاشقان چوڭ 

 رمۇ؟!شەھەرلەرگىمۇ؟... ئۇ يەنە قايتىپ كېلە

توختى ئۆزىنىڭ نەگە بېرىپ، نەدە توختىشىنى ئۆزىمۇ بىلمەيتتى. تەقدىر ئوقيانىڭ 

رىچىنى تارتىپ تۇرغان ئوۋچىغا ئوخشىشىدۇ، بۇ ئوق ئۇچۇپ چىقتى، نەگە چۈشۈپ، ىك

 سىنىڭ كۆڭلىگىلا ئايان. گىقايسى نىشانغا تېگىشى پەقەت ئى

5 

ئۈچ ياش –گۈلشەن ئىككىدىسى گۈلشەننىڭ ئۈچ ئاكىسى بار ئىدى، بالىلارنىڭ دا

ۋاقتىدىلا ئۆلۈپ كەتكەن بولۇپ، تۇل ئانا ئۇلارنى ناھايىتىمۇ جاپادا چوڭ قىلغانىدى. ئۇ 

تامىقىنى -ئەتىدىن كەچكىچە تۆت بالىسىنىڭ كىرىنى يۇيۇپ، يامىقنى ياماپ، ئاش

مۇر جىقراق وئوغۇللارنى ن»ئېتەتتى. ئەترەت باشلىقىنىڭ ئالدىغا يۈگۈرۈپ كېلىپ: 

تۇز، نورما ئاشلىق -دەپ يالۋۇراتتى، چاي« تېگىدىغان ئىشقا ئورۇنلاشتۇرۇپ قويساڭ

ئۈچۈن كاسسىر، ئىسكىلاتچىلارنىڭ ئىشىكىدە سارغىياتتى. ئانا ئەنە شۇنداق پالاقلاپ 

ئىككى كۈن ئورۇن تۇتۇپ يېتىپ ئالەمدىن -دە، بىر -يۈرۈپ بىر كۈنى تۇيۇقسىزلا يىقىلدى

 رى گۈلشەننىڭ بېشىغا قالدى. ىيېنىك ئىشل-پ ئۆيىنىڭ ئېغىرئۆتتى. شۇ كۈندىن باشلا

گۈلشەننىڭ ئاكىلىرى ئۈچۈن ئېيتقاندا، ئەترەت باشلىقى دەرۋازىنىڭ ئالدىغا كېلىپ 

لەر ياخشىراق ئىدى. قانداقلا بولمىسۇ، ئۈچ نۋارقىراپ، مەجبۇرىي ئىشقا ئاچىقىدىغان كۈ

ېلى بىر نېمە بولۇپ قالاتتى. يەرلەر غىچە خىمۇرى يىغىلىپ، يىل ئاخىروئۇكنىڭ ن-ئاكا

ئۇكىلار -لەرگە كۆتۈرە بېرىلگەندىن كېيىن، ئۇلارنىڭ ئەھۋالى خارابلاشتى. بۇ ئاكالىئائى

بىرىنىڭ گېپىگە ئانچە كېرىپ -ئىككى ياشتىنلا پەرقلەنگەچكىمىكىن، بىر-بىر

نىسى تە-خۇيىمۇ ھەر تۈرلۈك ئىدى. ئۇلار كۈزدە خەقنىڭ تاپا-كېتىشمەيتتى، مىجەز

يىغىم ۋاقتىغىچە -دە، كېلەر يىلى تېرىم-ۋېلىشاتتىۈبىلەن ئۇرۇقىنى يەرگە ئارانلا چۆكۈر

 ھەر قايسىسى ئۆزىنىڭ خىيالىنى سۈرۈپ، ئۆزى بىلگەن يولدا يۈرۈشەتتى. 

مۇنچە بامدات، جۈمە  -چوڭى ئاۋۇت نەشىگە قاتتىق بېرىلىپ كەتكەنىدى. ئانچە

غوجا »زىننىڭ تېمىنى يۆلەيدىغان ىۋاقىتلىرى ماگ ياتتى، قالغانونامازلىرىغا چىقىپ ق

لار بىلەن قۇرۇق پاراڭدا ئۆتەتتى. ئۇنى پۇل تاپتى دېگەندىمۇ، تاپقان پۇلى چېكىدىغان «تام

 نەشىسىگە يەتمەيتتى. 

كىچىكى داۋۇت كۆپىنچە ئۆيدە تۇرمايتتى، ئۇنىڭ نەدە ئوتلاپ، نەلەردە تۈنەپ 

ڭ تاپقانلىرىنى شۇ يەردە ھاراق ئىچىپ يۈرگىنىنى بىلىپ بولمايتتى، ئۆزىنى

تۈگىتىۋېتىپ، يەنە ئۆيگە قۇرۇق قوللا يېنىپ كېلەتتى. بەزى مەست كەلگەن كۈنلىرى 

  گۈلشەنگە ھال ئېيتىپ:

مەندىن رەنجىمە، سىڭلىم، دەردىم بار، شۇڭا ئىچىمەن... بىز كىمنىڭ ئەۋلادى -

جەمەتى -ر باينىڭ ئۇرۇقىەدبىلەمسەن؟... مانا، سەن تېخى ھېچنېمىنى بىلمەيسەن، س

يى، ور باينىڭ! چوڭلاردىن سوراپ باققىنا، بوۋىمىزنىڭ تاغدا مىڭلاپ قىبولىمىز. سەد

مېنى بىكار لەلەڭلەپ يۈرۈيدۇ، جايى بولغانىكەن... -شەھەردە بىر قانچە يەردە قورو

 دەمسەن، ئاۋۇ مەكتەپ قىلىۋالغان جاينىڭ دەۋاسىنى قىلىپ يۈرىمەن، جاي قولىمىزغىلا

 قايتسا، بېيىپ كەتكىنىمىزنى ئاندىن كۆرىسەن...

ماي تىڭشايتتى. داۋۇت شۇ گەپلىرى بىلەن قگۈلشەن مۇنداق گەپلەرنى ئۈنىچى 

سىڭلىسىنى خاتىرجەم قىلىپ قويغاندەك بولۇپ، خارقىراپ ئۇخلاپ قالاتتى ۋە تاتلىق 

دېگەن « ۇنى بارر باينىڭ كۆمۈپ قويغان ئالتىسەد»چۈشلەرنى كۆرەتتى... ئۇ چوڭلاردىن 

پلا قالسا، ىگەپنى ئاڭلاپ قالغانىدى. ئەگەر ھېلىقى مەكتەپ قىلغان جاي قولغا كېل

 داۋۇت بۇ ئۆيلەرنى چۇۋۇپ، ھېلىقى ئالتۇنلارنى تاپماي قويمايتتى....

. ھەركۈنى ئەتىگەنلىكى چېيىنى ئىچىپ ىئوتتۇرانچىسى ساۋۇت كەپتەر باقاتت

ككەچ دانلاپ يۈرگەن كەپتەرلەرگە بىر ھازا قاراپ چىقىپ، پىشايۋاندا موخۇركىسىنى چە

ئولتۇرۇپ كېتەتتى، ئاندىن ئۇزۇن ياغاچنىڭ ئۇچىغا باغلانغان قىزىل لاتىنى پۇلاڭلىتىپ، 

ھارۋا تۇتۇشقا ھېرىس ئىدى. -كەپتەرلەرنى ھاۋاغا ئۆرلىتىپ پەيزى ئالاتتى. ساۋۇت ئات

ا جابدۇقلىرىنى مايلايتتى. لاپ، ھارۋىڭ دۈمبىسىنى تاتىقولى بوشاپ قالسىلا ئېتن

رەك ئىدى. كغاندا، پەرقلىىقانداقلا بولمىسۇن، ساۋۇت قالغان ئىككى ئەر قېرىندىشىغا قار

خەۋەر  نتۇزىدى-پۆمۈر توشۇپ، كىراكەشلىك قىلىپ، ئۆينىڭ چاي -مۇنچە كۆمۈر –ئانچە 

 ئالاتتى. 

للىكىنى سۈتمەي قاينىتىشنىڭ قانچىلىك مۈشكۈكمۇنداق بىر ئۆيدە قازاننى ئۆ

ئۇكىلار باشقا ئىشتا كېلىشەلمىسىمۇ، سىڭلىسىنى باشقۇرۇشقا  -لەتتى. ئاكاىگۈلشەنلا ب

قىزنى چىڭ تۇتۇش  ى. ئۇلارنىڭ نەزىرىدە، بويىغا يېتىپ قالغانكەلگەندە بىر پىكىردە ئىد

مۇقەددەس بۇرچى ھېسابلىناتتى. تالىشىپ ئولتۇرۇش ھاجەتسىز بولغان ئەرلەرنىڭ 

ىنىڭ بىر اۋاش، تىرىشچان قىز ئىدى. ھەممىگە شۈكۈر قىلاتتى، كۆڭلگۈلشەن بولسا ي

 دەپ پەخىرلىنەتتى. « اغدەك ئۈچ يۆلەنچۈكۈم بارت»يېرىدە ئۈچ ئاكىسىدىن 

ئاراملارنى -بۇ نامرات ئۆي ئاشۇ قىز بىلەن ئاۋات ئىدى. گۈلشەن ئۆي ئىچى، ھويلا

ۋازدا قانداقتۇر بىر ئاھاڭنى رىزىلەرنى ئېچىۋىتەتتى. پەس ئاەد-سۈپۈرۈپ، ئىشىك–رىپېس

ىنىڭ كىگىز ياپالمىغان يەرلىرىدىن تارتىپ قازان بېشى، يازلىق پچە، سۇنىتەكرارلىغى

چىقاتتى. ياز كۈنلىرى قىز ھويلىغا گۈللەرنى  ئاقارتىپ ،غىچە سېغىز لايدا سۇۋاپئوچاقلار

ى، بەلگە تەتتى. ئۆينىڭ يېنىدىكى كچىككىنە باغچىغا كىرىپ ئوتلارنى يۇلاتتېتېرىۋ

ياتقان دالىلارغا، كۆپكۆك ئېتىزلارغا،  پئارقا تامدىن قۇياش نۇرىدا تاۋلىنى يەتمەيىدىغان

دولقۇندەك بولۇپ تۆۋەنلەپ كەتكەن ئېدىرلارغا قارايتتى. بۇ بىپايان كەڭلىك رەڭگارەڭ 

 تەبىئەت يېزا قىزىنىڭ قەلبىنى شادلىق بىلەن تولدۇراتتى...

ياكى يېزىلىقلار شەھەرگە چولپانلار ۋىزوردىكى ېېلت-گۈلشەننىڭ گۈزەللىكى كىنو

لەرنىڭ گۈزەللىكىگە ئوخشاشمايتتى. ئۇ «پەرى»كىرگەندە ھەيران بولۇپ قاراپ قالىدىغان 

ەرنىڭ نەزىرى لئەڭلىكلەرسىزمۇ چاقناپ تۇراتتى. ئۇ كىشى-زىننەت، ئۇپا-داق زىبۇنھېچقا

قنىڭ ىىراق بىر ئورمانزارلگۈلىگە، ي چۈشمەيدىغان بىر ماكاندا ئۆسۈۋاتقان دالا

ئارقىسىدىن كۆتۈرۈلۈۋاتقان تولۇن ئايغا ئوخشىشاتتى. بۇ ئاينىڭ نۇرى ئۆزىنى توسوپ 

تۇرغان يوپۇرماقلارنىڭ ئارقىسىدىن ئۆتۈپ، توختىنىڭ يۈرىكىگە ئوت ياققانىدى... قىزمۇ 

ىن بېرى بۇ يىگىت يېزىمىزغا قاچاند»تىنىمسىز بۇ يىگىتنى ياخشى كۆرەتتى. بەزىدە ئۇ: 

پەيدا بولۇپ قالغاندۇ؟ بەلكىم، ياراتقان ئىگەمنىڭ ئۆزى ئۇنى مەن ئۈچۈن ئاسماندىن 

دەپ ئويلايتتى. قىزنىڭ نەزىرىدە توختى يەردە ماڭمايتتى، ئۇنىڭ خىيال « چۈشۈرگەندۇ!

قىز ئۇنى كۆرمىسىمۇ قەدەم ئاۋازىدىن تونۇيتتى. ئۇنىڭ يۈرىكى دۇنياسىدا ئۈزۈپ يۈرەتتى. 

دە، -ڭ ئۆزى قاچان، قەيەردە كۈتۈپ تۇرغانلىقىنى غايىبانە ھېس قىلاتتىنىىئاشىق

ىشقا ترنى ھېچكىمگە ئېيىتوختىنى توپتوغرا تېپىپ بارالايتتى... ئەمما قىز بۇ س

نى نېمىشقا ياقتۇرمايدىغانلىقىنى چۈشىنىپمۇ ىپېتىنالمايتتى، ئاكىلىرىنىڭ توخت

 يېتەلمەيتتى. 

ئاڭلاپ قورقۇنچ ئىچىدە ھەقتە پىچىرلاشقىنىنى بىر كۈنى قىز ئاكىلىرىنىڭ بۇ 

 قالدى. 

 ئەمدى گۈلشەننى ئادەم تېپىلمىغاندەك ئاشۇ توختەككە بېرىمىزما؟!-

 شەنگە ئېغىز ئاچقىنىنى... لمۇسىنى كەلتۈرۈپ، تەپ تارتناي گۈوئادەمنىڭ ن-

 نېمىسىگە يوغان سۆزلەيدۇ ھوي ئۇ؟...–

 ر باينىڭ ئەۋلادلىرى!ىز دېگەن سەدئۇ كىم؟... بى ،شۇنى دەيمىنا، بىز كىم-

شامال چىقمىسا »يۇشى، وتوختىنىڭ ئۈچىنچى قېتىم ئەلچى قبىلەن مۇشۇنىڭ -

دېگەن گەپ بار. توختىغا سىڭلىمىزنىڭمۇ ئازراق مەيلى بارمۇ، « دەرەخ لىڭشىمايدۇ

 قانداق؟ 

 مۇشۇنداق گەپنى مەنمۇ سىرتتا ئاڭلىغاندەك قىلىۋىدىم...-

نى ئۆيگە مەھكەم سولايلى، ئاۋۇ توختەكنى اقتا، بۇ بۇزۇقشۇنداقمۇ؟... ئۇند-

 مەھەللىدىن سۈرۈپ چىقىرايلى. 

 !نشۇنداق قىلايلى، بولمىسا، بىزنىڭ يۈزىمىزنى تۆكىدىغان ئىش بولۇپ يۈرمىسۇ-

مۇ قىپقىزىل شولا چاچقانىدى. دە كۈتۈرۈلگەن يالقۇن گۈلشەن سولاقلىق ئۆيگىڭدۆ

چۇڭى، دۈكۈلدەپ ئۆتكەن ئاياغ تىۋىشلىرى -ۋاڭ تتىن ئادەملەرنىڭ ئەنسىزسىر

گە ياماشتى. ئارقىدىكى ھويلىدا قوشنا ىئاڭلىناتتى. قىز ئۆينىڭ يۇقىرىسىدىكى پەنجىر

 ئايال راھىلەخاننىڭ قارىسى كۆرۈنگەندەك قىلدى.

 دەپ ئۈنلۈك چاقىردى گۈلشەن.  -راھىلە ھەدە، ھوي، راھىلە ھەدە!-

 ا مېڭىپ پەنجىر يېنىغا يېقىنلاشتى. راھىلەخان چۆچۆپ توختاپ، ئاست

 راھىلە ھەدە، نېمە ئىش بولىۋاتىدۇ؟ دۆڭدە بىر نەرسە كۆيىۋاتامدۇ، نېمە؟... -

ساڭا ئېيتىشقا ئاغزىم كۆيىدۇ، گۈلشەن...ئەنە ئۆزۈڭمۇ كۆرۈپسەن، توختىنىڭ  -

 يېڭى سالغان ئۆيى كۆيىۋاتىدۇ...

 نېمە!؟ -

ئوخشايدۇ. ئەرخەق دېگەن بەزىدە ساراڭ ئاكىلىرىڭ ئۇنى قاتتىق ئۇرىۋەتكەن  -

رىڭنىڭ قىلغان لىۋەتتىمۇ، ئاكىىيودا توختى ئۆزى ئوت قىبولىدۇ. ئۆيگە ئاچچىق

ئىشىمۇ...بەزىلەر تېخى توختى ساراڭ بولۇپ، مەھەللىدىن چىقىپ كېتىپتۇ، دېيىشىدۇ. 

 نىڭ گېپى راست، خۇدايىم ئۆزى بىلمىسە...ىقايس

ىرىنى تۇتۇپ تۇرغان قوللىرىدا جان قالمىدى. ئۇ گۈلشەننىڭ پەنجىرنىڭ گىرۋەكل

 لىپ پەسكە چۈشۈپ كەتتى. ىرېس

7 

لىرى يەنە بىر يېڭى تاڭدىن ۇلۋەت يېزىنىڭ توخىھەممە نېمە كۆيۈپ تۈگىدى. خ

بەستە چىللاشقا باشلىدى. ئەمدىلىكتە دۆڭدىن پەقەت تۈتەپ  -خەۋەر بېرىپ، بەس

قويلار ئېغىللىرىدا ئارامسىزلانغىلى تۇردى، كۆيگەن ئاچچىق ئىسلا كۆتۈرۈلۈپ تۇراتتى. 

ر ى. كىشىلەر ئۇيقۇدىن كۆز ئېچىپ، ھەموزايلار ئۆز ئانىلىرىنى ئىزدەپ مۆرىشەتت

 كنى باشلىۋەتتى. ىىكىدەك تىرىكچىلدكۈن

ا پۈركەپ غدە، يىنىدا يوتقاننى بېشى -قىغا قارىدىېبۇي -ئاۋۇت ئويغىنىپ ئۇياق

 ياتقان داۋۇتنى ئويغاتتى. 

 ۇت، ساۋۇت! قوپۇي، ئاۋۇ ئۆينى ئېچىۋەت. داۋ-

 قايسى ئۆينى؟-

 ئامبار ئۆينى. -

 نېمىشقا؟-

 گۈلشەن چىقىپ چاي قايناتسۇن. -

داۋۇت ئۇيقۇلۇق بېرىپ ئامبار ئۆينىڭ قۇلۇپىنى بىر ھازا ھەپىلىشىپ ئاران 

دە، ئۆيگە كىرىپ، بوسۇغىدىلا تۇرۇپ قالدى. ئۆيدە گۈلشەننىڭ قارىسىمۇ -ئاچتى

 ەيتتى. كۆرۈنم

 ھوي، ھوي، قوپۇڭلارچۇ گۈلشەن يوق؟-

 نېمە دەيدىغانسەن؟!-

كىرىشتى، يىللاردىن بۇيان ئامبارنىڭ بۇلۇڭىدا  پئۇكىلار ئامبار ئۆيگە يۈگۈرۈ-ئاكا

تۇرىدىغان يوغان ئۇن ساندۇقى پەنجىرىنىڭ ئۇدۇلىغا كېلىپ قالغانىدى )بۇ ساندۇقنى 

ياغاچلىرى سۇنغان  .ەقلى يەتمەيتتى(قىزنىڭ قانداق يۆتكىيەلىگىنىگە كىشىنىڭ ئ

 دىن تاڭنىڭ غۇۋا يۇرۇقى چۈشۈپ تۇراتتى. ىپەنجىر

 قېچىپتۇ!-

 نەدىن قاچىدۇ؟-

 كېتىپتۇ. ىپ دىن قېچىپ چىقىكۆرمىدىڭمۇ؟... پەنجىر-

 شۇ چاغدا ئاۋۇت ساندۇقنىڭ ئۈستىدىكى قەغەزنى كۆردى. 

 ماۋۇ نېمە خەت؟-

 ئوقۇغىنا. -

 مە، سەن ئوقى. -

 ەغەزنى قولىغا ئېلىپ، يۇرۇققا تۇتۇپ دۇدۇقلاپ ئوقۇدى:داۋۇت ق

مەن كەتتىم... سىلەر مېنى كەچۈرمەيسىلەر... مەنمۇ سىلەرنىڭ توختىنى ئۇرۇپ، »

مەھەللىدىن قوغلىغىنىڭلارنى كەچۈرمەيمەن... يېقىندىن بېرى... ئاپام رەھمەتلىك 

ق ئوخشايدۇ... ئاپامنىڭ نچراىتولا چۈشۈمگە كىرىدىغان بولۇپ قالدى... ماڭا شۇ يەر ت

 «قېشىغا كەتتىم...

 دېدى ئاۋۇت ھېچنىمىنى چۈشەنمەي.  -نېمە دەيدۇي ماۋۇ!-

 تارتىۋالدى ساۋۇت. « شارتتىدە»داۋۇتنىڭ قولىدىن خەتنى  -ئەكەلگىنە!-

 ھە، سەن بىر ئوبدانراق ئوقىغىنا! -

 ساۋۇت قايتۇرۇپ ئوقۇدى. 

دەپ  -ىمىز ئۆلۈپ كەتكەن تۇرسا؟قەيەردىكى ئاپىسىنىڭ يېنىغا كېتىدۇ، ئاپ-

 ھەيران بولۇپ سورىدى ئاۋۇت. 

 ھە، شۇ مەنمۇ ئۆلىۋالىمەن، دېگەن سۆز!-

 بىرگە قارىشىپ داڭ قېتىپلا قالدى. -ھەممىسى بىر

 دېدى ئاۋۇت داۋۇتقا.  -يۈگۈر!-

 نەگە يۈگۈرىمەن؟!-

ياغا تاشلامدۇ، رىدۇ؟ گۈلشەن نەگە بارىدۇ؟ ئۆزىنى ئېسىۋالامدۇ، دەرۈراست ئۇ نەگە يۈگ

 ؟ بۇنى كىم بىلىدۇ. بوغۇزلامدۇ

خىل تۈرلىرىنى كۆز ئالدىغا كەلتۈرۈۋاتقان  شۇ تاپتا، ئۆلىۋېلىشنىڭ خىلمۇ

 ئۇكىلارنى قاتتىق دەھشەت باستى...-ئاكا

لايقىپ ئېقىۋاتقان دەريا سۈيى بۇ پاك گەۋدىنى ئۆزىنىڭ لاتقىلىرى بىلەن يىراقلارغا 

ەندەك، يېقىنلا بىر يەردىكى جىغانلىق ئارالغا چىقىرىپ كېتىشنى راۋا كۆرمىگېلىپ ئ

يا دولقۇنلىرى ئۇنىڭ چۇۋۇلغان چاچلىرىنى تاراپ، رقويدى. قىز ئوڭدا بولۇپ قالغانىدى، دە

يېنىك داۋالغۇتاتتى. سۇ قۇشلىرى ئۇنىڭ جامالىنى تاماشا قىلماقچى بولغاندەك شۇ 

ر بېلىقچى يىراق قىرغاقتا ئۆزىنىڭ ئەتراپنى ئەگىپ ئۇچۇشاتتى. سەھەردە ئويغانغان بى

 تورلىرىنى يىغماقتا ئىدى... 

جەسەتنى بىرىنچى بولۇپ سەلىم بوۋاي كۆردى. بوۋاي قىزنى سۇدىن سۈزۈۋېلىپ، 

يۇپ ودە، يۈزىنى چاپىنى بىلەن يېپىپ ق-قولىنى تۈزلەپ قىرغاققا ياتقۇزدى-پۇت

 مەھەللىگە قاراپ يۈگۈردى. 

 نلا ۋارقىرىدى. ى، يىراقتيولدا ئۇنىڭغا ساۋۇت ئۇچىراپ

 ھوي، سەلىمكا! مۇشۇ تەرەپلەردە بىزنىڭ گۈلشەننى كۆرگەندەك بولدۇڭمۇ؟  -

ئاڭغىچە ساۋۇتمۇ ئۇنىڭ بوۋاي دەرھال جاۋاب بېرەلمىدى. ئۇ ھاسىراپ كەتكەنىدى. 

 قېشىغا يېتىپ كەلدى. 

 كۆردۈم.  -

 قەيەردە؟... تىرىكمۇ؟!-

 جەننەتتە بولسۇن.  خۇدا ئامانىتى ئاپتۇ، ياتقان يېرى-

ىپ چىقىشتى. لجامائەت قىزنىڭ جىنازىسىنى نامازدىگەردىن كېيىن ئې

سالغان دۆڭنىڭمۇ ئۈستىدىرەك بىر  ئۆي مەھەللىنىڭ قەبرىستانلىقى توختى

يېڭى بىر  سانسىز قەبرىلەر ئارىسىدا يەنە  قتا ئىدى. شىۋاق بېسىپ كەتكەنلىئوچۇقچى

ئۇكا ئۈنچىقماي يەرگە قاراپ -ن ئاق باغلاشقان ئۈچ ئاكالىگە يوغاېپەيدا بولدى. بقەبرە 

ي، ماۋۇ ھاماقەت قىزنىڭ قىلغان ئىشىنى -ھەي»سىدا ىلتۇراتتى. ئاۋۇتنىڭ كال

« م ئېتىپ بېرەر؟تامىقىمىزنى كى-م يۇيۇپ، ئاشقاراڭلار!... ئەمدى كىرىمىزنى كى

پالىرىمىزدىن بۇرۇنراق ئەخمەق! بىزنىڭ جا» ئۆزىگە: -زەتتى. داۋۇت ئۆزدېگەن ئەندىشە كې

قۇتۇلماق بولۇپ مۇشۇ ئىشنى قىلدىڭ ھە؟... بوۋام كۆمگەن ئالتۇنلارنى تاپقاندا ئىش 

دەپ پىچىرلايتتى. ساۋۇتنىڭ يۈرىكىنى نېمىدۇر تاتلاپ « باشقىچە بولاتتى ئەمەسمۇ...

ئازابلىغاندەك قىلاتتى. كاشكى، ئۇ سىڭلىسىغا ئاشۇ كەپتەرلىرىگە قارىغانچىلىك 

سىنى سىلىغانچىلىك بىىڭ دۈمننگەن بولسا، ئۇنىڭ بېشىنى ھارۋىغا قاتىدىغان ئېتىكۆيۈ

سىلىغان بولسا؟...ساۋۇت شۇلارنى ئويلىغاندا كۆزلىرىدىن ئىختىيارسىز مېھرى بىلەن 

 ياش تۆكۈلۈپ ، مەڭزىنى بويلاپ ئاقتى. 

استا ئ-سى كۆرۈندى. ئۇ ئاستاىكىشىنىڭ قارئەتىسى سەھەردە قەبرىستانلىقتا بىر 

مېڭىپ، يېڭى قەبرىنىڭ ئالدىغا كېلىپ يۈكۈندى. مەھەللىدىكىلەر يىراقتىن بۇ 

 لىكىنى بىلدى. مكىشىنىڭ چىرايىنى ئېنىق كۆرمىگەن بولسىمۇ كۆڭلىدە ئۇنىڭ كى

توختى ئايەت ئوقۇپ قولىنى دۇئاغا كۆتۈردى. ئۇنىڭ ئالدىدا گۈلشەننىڭ بىر جۈپ 

بىلەن قىز ئۇنىڭ يۈرىكىگە مۇھەببەت كۆز  پەيدا بولغاندەك بولدى. بۇ كۆزى

تۇتاشتۇرغانىدى، بۇ كۆزلەر ئۇنىڭغا نۇرغۇن سىرلارنى بايان قىلغانىدى، بۇ كۆزلەر ئۇنىڭغا 

توختىدىن باشقا ھېچكىم چۈشنەلمەيدىغان نۇرغۇن ناخشىلارنى ئېيتقانىدى... توختى 

زگە تاشلىنىپ تۇرغان قوللىرىنىڭ ئاراچلىرىدىن يىراقتا كۆكۈچ بولۇپ كۆ ندۇئاغا كۆتۈرگە

دەريا ساھىلىنى كۆردى. ئۇ يەردە سۇ يېيىلىپ ئاقىدىغان بىر كېچىك بار ئىدى، توختى 

بىر يىللىرى گۈلشەننى ھاپاش قىلىپ ئاشۇ كېچىكتىن بىر قانچە قېتىم ئۆتكۈزگەن، 

قاتتىكى ئارالدا زىرىقلارنى تېرىشكەنىدى. كېيىن گۈلشەن ئۆيىدىن نېرى ئۇ ئۇلار 

ىغان بولۇپ  قالغاندا، توختى ئۆزى يالغۇزمۇ ئۇ يەرگە بىرنەچچە رەت بارغان، بارالمايد

ىڭ ئوتتۇرىسىدىكى ئوچۇقچىلىقتا گۈلشەننى سېغىنىپ، ئاسمانغا قاراپ نزىرىقلىق ئارال

قايتا كېچىپ -يېتىپ خىياللار سۈرگەن، نېمىشقىدۇر ھېلىقى كېچىكتىن قايتا

ە بارغاندا سۇ يىغىلىپ ئېقىپ، خەتەرلىك كېچىكنىڭ تۆۋەن تەرىپىگ ئۆتكەنىدى... بۇ

گۈن كېچە ئۇ يەرگە توختىنى ئىزدەپ بارغانمىدۇ ۆنۈقايناملارنى ھاسىل قىلاتتى. قىز ت

 غانمىدۇ؟!...اتىرىلىك جايدا ۋىدالىشىشنى خالىياكى ھايات بىلەن ئاشۇ خ

. دە، بىردىنلا ھۆركىرەپ يىغلىۋەتتى -توختى يۈزىنى سىيپاپ، قوللىرىنى چۈشۈردى

گۈن كېچە شۇ يەرگە بارمىدىم؟...نېمىشقا ئىشىكلەرنى چېقىپ ۆنۈنېمىشقا مەن ت»

كەتمىدىم؟ مېنىڭ ئېتىممۇ ئەرمۇ؟...گۈلشەن! گۈلشەن! ېلىپ تاشلاپ، بۇ قىزنى ئ

نەمخۇش تۇپراقنى قۇچاقلايتتى، كۆزلىرىدىن ئاققان ياش  ئۇ« مۇلايىم، ئاجىز گۈلشەن!...

 شىپ لايغا ئايلانماقتا ئىدى...كۆزىگە سۇۋى-توپىغا سىڭىپ، يۈز

بىر چاغدا ئۇ ئۆرۈلۈپ مەھەللە تەرەپكە قارىدى. ئالدى تەرەپتە ئۇ ئۆي سالغان دۆڭ 

چوقچىيىپ تۇراتتى. توختى تۆۋەنلەپ چۈشۈپ ھويلىسىغا كىردى. كۆز ئالدىدا كۆيۈپ 

ىكى كۈلگە ئايلانغان ئىمارەتنىڭ قارايغان تاملىرى تۇراتتى. توختى دەرۋازىنىڭ قېشىد

كۆمۈر قويۇش ئۈچۈن سېلىنغان پاكار ئۆيگە بۇرۇلدى. بۇيەردە تامچىلار ئىشلەتكەن لاي 

زەكلىرى دېگەندەك نەرسىلەر چېچىلىپ ياتاتتى. وچېلەكلىرى، ئارغامچا، ئەپكەش، ياغاچ پ

دە، تورۇسقا قولىنى سۇنۇپ، يوغان داستىخانغا پۇختا  -ئۇ ئۆينىڭ ئارقا بۇلۇڭىغا باردى

قويغان دۇتارنى ئاۋايلاپ يېشىۋالدى، توختى بۇ ئۆيلەردىن ۋاز كەچكەن يۆگەپ ئېسىپ 

نىڭ كۆيۈپ ىچاغدا ھېچنېمە كۆزىگە كۆرۈنمىگەن، ئەمما مەرۇپ بوۋاينىڭ مۇشۇ كونا دۇتار

رەھمەتلىك يۇپ كەتكەنىدى. وچىقىپ قېلىپ كېتىشىگە چىدىماي، دۇتارنى بۇ ئۆيگە ئ

لگىرىمۇ قولغا بۇ دۇتارنى ئېلىپ، توختىغا ئاجىز بوۋاي جان ئۈزۈشتىن بىر نەچچە سائەت ئى

مۇ، «خانلەيلۇن»ئاۋازىدا ناخشا ئېيتىپ بەرگەنىدى. شۇ چاغدا ئۇنىڭ ئېيتقىنى 

 دىمۇ؟!بولغى« لەيلۇن»

قېلىشىنى،  پشۇ تاپتا توختى بولغان ئىشلارنىڭ ھەممىسىنى چۈشكە ئايلىنى

ئۇخلاپ قالىدىغان كۈنلەرگە ھېلىقى ماخودا مەرۇپ بوۋاينىڭ ناخشىنى ئاڭلاپ يېتىپ 

قايتىپ، ھەممە ئىشنى باشقىدىن باشلاشنى خالايتتى. لېكىن، بۇ چۈش ئەمەس ئىدى. 

ئۇ دۇتارنى قولتىقىغا مەھكەم قىسىپ، مەھەللىدىن يىراقلاپ كېتىپ باراتتى. ئەڭ 

ئاخىرقى قېتىم بۇرۇلۇپ قارىغاندا، تۆۋەندە يېيىلىپ ياتقان مەھەللە ئۇنىڭ كۆزىگە مۇشۇ 

بىر كېچىدىلا ئۆزىدىكى ھەممە گۈزەللىكلەرنى يوقىتىپ، قېرىپ، مۈكچىيىپ كەتكەندەكلا 

 كۆرۈندى...

